
			Dedicado aos castores, 
sen eles nada disto sería posible.

		

	
		
			O avó de Pomodoro era vendedor de limóns. Os limóns máis apreciados polos grandes chefs para facer mousse de limón e limoada fresquiñas. Sentía tanto amor polos limóns que cando naceu o seu fillo lle chamou Limoncello. 

			O oso Limoncello, non obstante, adoraba os tomates e dedicou a súa vida á venda de tomates para salsas e ensaladas. Encantáballe o arrecendo que as tomateiras deixaban nas súas patas ao podalas e o tacto suave e tenro dos tomates. Gustábanlle tanto os tomates que cando naceu o seu fillo estivo a piques de chamarlle Tomatiño, pero ao final chamoulle Pomodoro.

			E a Pomodoro, o que máis lle gustan son as mazás.

			O oso Pomodoro vende as mellores mazás de todo Pommesville.

			Son vermellas, brillantes, saborosas e…

			CRUNCH!

			… cando lles cravas o dente fan o mesmo ruído ca as mazás que saen nos anuncios da televisión.

			Pomodoro vive nunha pequena casa de cor vainilla, cun tellado tan vermello como o das mazás maduras. Na parte de arriba ten un pequeno ático dende onde pode ver o mar ao lonxe, e onde os paxaros aniñan cada primavera. Ao lado da súa casa medran as maceiras. Ducias e ducias de maceiras que o oso coida con cariño e esmero cada día.

			Polas mañás, Pomodoro colle a súa cesta de vimbio chea de mazás e fai o repartimento entre a veciñanza.

			A señora Coello sempre merca oito mazás: unha para cada un dos seus sete coelliños e outra para ela. 

